
Adnoddau ar gyfer Dinasyddiaeth Fyd-eang Uwch 
Her: Cyfreithiol
Thema: Poblogaeth
Dywedir bod mwy o wledydd nag erioed o'r blaen yn arddel cydraddoldeb rhyw yn eu cyfansoddiadau.  Fodd bynnag, mae nifer o'r union wledydd hyn yn arddel deddfau sy'n atal merched thag cael eu trin yn gydradd.
Ar Ail Ddiwrnod y Comisiwn Merched, mae Cynrychiolwyr yn Cynnig...
www.un.org/press/en/2015/wom2023.doc.htm


10 Mawrth 2015
WOM/2023
Dyfyniad gan y Cenhedloedd Unedig:
Ar Ail Ddiwrnod y Comisiwn Merched, mae Cynrychiolwyr yn Cynnig Awgrymiadau Arloesol ynglŷn â Ffyrdd o Integreiddio Cydraddoldeb Rhyw i Amcanion Ôl-2015.
Comisiwn ar Statws Merched, Sesiwn Pum Deg Naw,
3ydd a 4ydd Cyfarfod (AM a PM)
Y CYNGOR ECONOMAIDD A CHYMDEITHASOL
SYLW I'R CYFARFODYDD
Amser Sefydlu Rhwydwaith o 'Hen Bennau Benywaidd' er mwyn Helpu Cenedlaethau'r Dyfodol, Meddai Gweinidog Addysg, Diwylliant a Gwyddoniaeth Yr Iseldiroedd
Mae'r brys i integreiddio cydraddoldeb rhyw a grymuso merched fel amcan unigol, ac fel elfen drawsbynciol agenda datblygu ôl-2015, wedi meddiannu ail ddiwrnod sesiwn pum deg naw'r Comisiwn ar Statws Merched, gyda rhai siaradwyr yn awgrymu ffyrdd penodol o ddatblygu ysbryd trosfwaol datganiad Beijing a'r Platfform Gweithredu.
Dylai ymdrechion i ddileu priodasau cynnar a phriodasau plant gael eu cynnwys yn yr agenda newydd, oherwydd bod yr arferiad hwnnw wedi amddifadu merched o'u hawliau ac wedi niweidio asedau mwyaf gwerthfawr y byd yn gorfforol a meddyliol, meddai Gweinidog Statws Merched Canada.
Er gwaetha'r cynnydd a welwyd ers mabwysiadu'r Datganiad yn 1995, dywedodd nifer o siaradwyr, yn cynnwys gweinidogion ac uwch swyddogion y llywodraeth, bod heriau sylweddol yn dal i fodoli o ran cau'r bwlch cyflog rhwng y rhywiau, sicrhau pŵer gwleidyddol ac economaidd cyfartal rhwng merched a dynion a dileu'r holl fathau o drais ar sail rhyw.
Dylai merched oedd yn dal swyddi arwain ddeall mai hwy oedd asiantau newid ar ran cymdeithas egalitaraidd, meddai Llywydd Cyngor Cenedlaethol Merched Ariannin.  "Pan fo merched yn gweithio gyda'i gilydd, gallant greu newid mawr," meddai.  "Nawr mae angen iddynt newid nid llwybr hanes, ond hanes ei hun."
Er bod y dangosyddion economaidd a chymdeithasol ar gyfer merched wedi bod yn gwella o gwmpas y byd, ychydig o ferched oedd â'r pŵer i wneud penderfyniadau ynglŷn â'u bywydau, meddai Gweinidog Addysg, Diwylliant a Gwyddoniaeth yr Iseldiroedd.  Mae'r amser wedi dod i sefydlu rhwydwaith o "hen bennau benywaidd" i helpu cenedlaethau'r dyfodol fyw bywyd heb orfod edrych dros eu hysgwyddau'n barhaus, meddai.
Bu i rai siaradwyr ddwyn sylw at heriau cyd-destunol mewn perthynas â dyrchafu merched gan bwysleisio'r angen am ymatebion wedi'u targedu.  Dywedodd cynrychiolydd Nauru bod y wlad, fel ynys fechan o Wladwriaeth sy'n datblygu, yn agored i effeithiau niweidiol siociau economaidd ac y gallai ei hymdrechion i gynnig cyfleoedd i ferched gael eu dadwneud yn gyflym pan y'i gorfodir i ddelio ag economi byd-eang cyfnewidiol.
Gan gyhoeddi galwad brys, bu i Weinidog Gwladol Materion Merched Iraq ofyn i'r gymuned ryngwladol ymdrin ar frys â'r Wladwriaeth Islamaidd yn Iraq a'r Levant/Sham (ISIL/ISIS), sydd erbyn heddiw yn her i bawb.  "Nid ydym wedi derbyn digon o gymorth yn y rhyfel hwn," meddai, gan ychwanegu bod y sefyllfa yn gwaethygu problemau yn gyflym i ferched ar draws ei gwlad.
Hefyd yn siarad heddiw roedd gweinidogion ac uwch swyddogion o Kenya, Mecsico, Liberia, Japan, Tunisia, Gwlad yr Ia, Guinea, Paraguay, Burkina Faso, Haiti, Swdan, Togo, Nicaragua, Periw, Kuwait, Guinea-Bissau, Gwlad Pwyl, Malaŵi, Gwladwriaeth Ddemocrataidd Congo, Afghanistan, Bwrwndi, Namibia, Yr Eidal, Portiwgal, Ffederasiwn Rwsia a Kazakstan.
Yn y bore, bu i'r Comisiwn gynnal pedair trafodaeth bord gron lefel uchel, pryd y bu i weinidogion ac uchel swyddogion eraill y Llywodraethau gyfnewid safbwyntiau ynglŷn â:  gwneud i'r economi weithio i ferched a genethod; buddsoddi mewn cydraddoldeb rhyw a grymuso merched; trawsnewid gwleidyddiaeth a bywyd cymdeithasol er mwyn cyflawni cydraddoldeb rhyw; ac atebolrwydd am wireddu cydraddoldeb de facto i ferched a genethod.
(Edrychwch ar y ddogfen wreiddiol ar y wefan am fwy o wybodaeth)
https://www.globalcitizen.org/.../11-laws-from-around-the-world-that-sta...
Mae Dinesydd Byd-eang yn gymuned o bobl fel chi. Pobl sydd eisiau dysgu am yr heriau mwyaf sy'n wynebu’r byd a gweithredu arnynt - a defnyddio eu pŵer i gynnwys pobl eraill hefyd.
Rydym yn adrodd am eich straeon a'ch gweithredoedd sy'n gwneud gwahaniaeth. Sy'n helpu i frwydro yn erbyn tlodi eithafol ac anghydraddoldeb o gwmpas y byd, a chefnogi dulliau fydd yn gwneud bywyd yn fwy cynaliadwy i bobl a'r blaned.
MAWRTH 8, 2015

11 deddf o gwmpas y byd sy'n rhwystro cydraddoldeb rhyw

gan Christina Nuñez
Heddiw mae mwy o wledydd yn arddel cydraddoldeb rhyw yn eu cyfansoddiadau nag erioed o'r blaen - ac mae hyn yn achos dathlu. Ond, ar yr un pryd, mae nifer o'r union wledydd hyn yn arddel deddfau sy'n atal merched thag cael eu trin yn gydradd.
Bu i Equality Now gyhoeddi adroddiad ardderchog sy'n cynnwys enghreifftiau o ddeddfau gwahaniaethol o gwmpas y byd sy'n effeithio ar ferched. Mae'n rhaid i mi fod yn onest - roeddwn wedi synnu at rai o'r gwledydd oedd ar y rhestr. Dyma sampl o'r adroddiad.
1. Gweriniaeth Ddemocrataidd Congo

Merch yng Ngwersyll Bompata, Gweriniaeth Ddemocrataidd Congo (GDdC) | Flickr: UN Photo/Marie Frechon
Yn GDdC ceir deddf sy'n nodi mai'r gŵr yw'r penteulu, a bod rhaid i'r wraig ufuddhau i'w gŵr.
2. Japan
Yn ôl Cod Sifil Japan, gall dyn briodi pan fo'n 18 oed, ond gall geneth briodi pan fo'n 16.
3. Yemen
Yn Yemen, mae'n ofynnol i wragedd gael "cyfathrach gyfreithiol" gyda'u gwŷr pan fônt yn "ffit i wneud hynny". Mae'n ofynnol iddynt hefyd ufuddhau, a pheidio â gadael eu cartrefi heb ganiatâd eu gwŷr.
4. Unol Daleithiau'r America.
Fel Americanes, roedd hon yn ddiddorol i mi. Yn yr Unol Daleithiau, mae plant a enir y tu allan i briodas sy'n dymuno derbyn dinasyddiaeth yr Unol Daleithiau yn wynebu gwahanol amodau, yn ddibynnol ar p'un a ydynt yn derbyn statws drwy'r fam neu'r tad. Mae'r deddfau yn eithaf cymhleth a manwl, ond yn y bôn: mae'r ddeddf yn ei hanfod yn trin dynion a merched yn wahanol. Nid yw cydraddoldeb rhyw yn ymwneud â rhoi ffafriaeth i'r naill ryw na'r llall, dyna pam y defnyddir y gair, "cydraddoldeb".* 
5. Saudi Arabia

Manal al-Sharif, ymgyrchydd dros hawliau merched o Saudi Arabia a helpodd i gychwyn ymgyrch hawl merched i yrru yn 2011 | Wikimedia Commons
Yn Saudi Arabia, mae ffatwa (dyfarniad Islamaidd) yn nodi na ddylai merched yrru oherwydd gallai gwneud hynny arwain at dynnu'r hijab, ymgysylltu a dynion, a gweithredoedd "tabŵ". Mae'r llywodraeth yn honni nad oes cyfraith yn bodoli sy'n atal merched rhag gyrru ceir, fodd bynnag mae Equality Now yn nodi bod gan ffatwau rym cyfreithiol yn Saudi Arabia.
6. Chile
Gwŷr sy'n gyfrifol am eiddo ar y cyd yn Chile, yn ogystal ag eiddo sy'n perthyn i'r wraig.
7. Madagascar
Ym Madagascar, mae'r Cod Llafur yn nodi na chaniateir i ferched gael eu cyflogi yn ystod y nos mewn unrhyw "sefydliad diwydiannol... ac eithrio sefydliadau ble mai'r unig rai a gyflogir ynddo yw aelodau o'r un teulu."
8. Ffederasiwn Rwsia
Gwaherddir merched rhag gwneud "gwaith trwm" neu weithio mewn amgylchiadau niweidiol neu beryglus. Mae Equality Now yn nodi bod y mathau eraill o waith na chaiff merched ei wneud yn cynnwys "gyrru trenau; gyrru teirw dur, tractorau a lorïau; gwaith coed; plymio systemau carthffosiaeth; torri a glanhau deunyddiau lledr mewn gweithfeydd cynhyrchu lledr; gweithio mewn gwaith dur; adeiladu ac atgyweirio llongau, archwilio badau yn y diwydiant pysgota; ymladd tân yn y rheng flaen; a gweithio fel llongwyr proffesiynol neu beirianwyr awyrennau neu longau.”
9. India

Gŵr a gwraig yn Hampi, India | Flickr: Matt Murphy
Yn India, oni bai bod y wraig o dan 15 oed, ni ellir ystyried bod gweithredoedd rhywiol rhwng dyn a'i wraig yn drais.
10. Nigeria
Caniateir i wŷr gosbi eu gwragedd gan ddefnyddio grym corfforol at bwrpas "cywiro", cyn belled nad yw'r weithred yn arwain at "niwed difrifol".
11. Yr Aifft
Mae cyfraith Yr Aifft yn amddiffyn lladd er anrhydedd. Os bydd gŵr yn dal ei wraig yn godinebu ac yn ei lladd yn y fan a'r lle, mae'r ddeddf yn nodi y bydd yn cael ei gosbi drwy ei roi yn y ddalfa yn hytrach na derbyn cosbau llymach a ragnodir ar gyfer llofruddiaethau eraill.


Bu i'r Ysgrifennydd Cyffredinol Ban Ki-moon eirio'r peth yn hyfryd: "Ni all y byd fyth wireddu 100 y cant o'i amcanion os na all 50 y cant o'i bobl wireddu eu llawn botensial."
Dyna pam fod angen i ni sicrhau bod pob merch a geneth yn cael y cyfle i ffynnu. Ni allwn symud tuag at fyd tecach tra bod genethod ifanc yn cael eu tynnu o'r ysgol i fod yn blant o wragedd, a bod merched yn cael eu trin fel eiddo nad ydynt yn gallu gwneud eu penderfyniadau eu hunain.
Mae'n amser gweithredu nawr. Llofnodwch ddeiseb Action/2015 er mwyn gwarchod hawliau merched a genethod ym mhob man.
*Diweddariad: diweddarwyd yr erthygl hon ar 9 Mawrth am 12:15 PM er mwyn adlewyrchu cymhlethdodau deddf Dinasyddiaeth yr Unol Daleithiau.
Pynciau
Merched, Action/2015, Cydraddoldeb Rhyw, Merched a Genethod, Y Byd, Rhestr,Diwrnod Rhyngwladol y Merched, Trais yn Seiliedig ar Ryw
Lawrlwytho adroddiad - Merched, Busnes a'r Gyfraith - Y Byd
wbl.worldbank.org/.../Women-Business-and-the-Law-2014-FullReport.pdf
Dyfyniad o: 

Adroddiad Banc y Byd ar: Ferched, Busnes a'r Gyfraith 2014 Dileu Rhwystrau er mwyn Gwella Cydraddoldeb Rhyw
(Nodwch fod hon yn ffynhonnell swmpus o wybodaeth ac astudiaethau achos, ond mae'n rhy fawr i'w chynnwys yma)
Rhagair 
Un o flaenoriaethau datblygu pennaf ein canrif yw sicrhau cydraddoldeb rhyw. Mae grymuso pob dinesydd i gyfrannu ei holl dalentau er mwyn cyflawni amcanion economaidd trosfwaol y dydd - cynyddu cynhyrchiant, cystadleurwydd, a thwf cynaliadwy - yn hanfodol er mwyn gwireddu nod Grŵp Banc y Byd: dileu tlodi eithafol erbyn 2030 a hyrwyddo ffyniant ar y cyd ym mhob gwlad sy'n datblygu. 
Nid polisi cymdeithasol doeth yn unig yw cydraddoldeb yn llygaid y gyfraith, a chydraddoldeb o ran cyfleoedd economaidd. Mae'n bolisi economaidd doeth. Pan fo merched a dynion yn cyfrannu at fywyd economaidd ar dir cyfartal, gallant roi eu hegni tuag at adeiladu cymdeithas fwy cydlynol ac economi fwy cydnerth. Y ffordd fwyaf sicr o helpu i gyfoethogi bywydau teuluoedd, cymunedau ac economïau yw caniatáu i bob unigolyn wireddu ei botensial creadigol i'r eithaf. 
Yn y rhifyn diweddaraf hwn o Ferched, Busnes a'r Gyfraith, mae Grŵp Banc y Byd yn tanlinellu ein hymrwymiad i ddadansoddi tystiolaeth yn ofalus a chywain gwybodaeth am flaenoriaethau sy'n haeddu sylw parhaus y rhai sy'n llunio deddfau a pholisïau. Drwy ddefnyddio meini prawf gwrthrychol i gasglu data o 143 o economïau o gwmpas y byd, mae'r adroddiad hwn yn sefydlu cronfa ffeithiau fanwl ynglŷn â'r nifer o ffyrdd y defnyddiwyd y gyfraith i sefydlu gwahaniaethau ar sail rhyw, a hynny'n gyffredinol ar draul merched. Yn y sioe ddata eleni, mae nifer o gymdeithasau wedi gwneud cynnydd, gan symud yn raddol i ddatgymalu ffurfiau cynhwynol o wahaniaethu yn erbyn merched. Ond eto, mae llawer mwy ar ôl i'w wneud. 
Mae'r adroddiad eleni yn dadansoddi tueddiadau ar draws chwech o ddangosyddion. Mynediad i sefydliadau, Defnyddio Eiddo, Cael swydd, Darparu ysgogiadau i weithio, Adeiladu credyd, a Mynd i'r llys. Mae hefyd yn ychwanegu dangosydd peilot newydd, sef Gwarchod merched rhag trais. Fel yn achos rhifynnau blaenorol, mae'r adroddiad eleni yn archwilio deddfau, rheoliadau a sefydliadau sy'n trin merched yn wahanol. Gellir canfod hynny mewn ffyrdd sy'n ei gwneud yn anoddach iddynt ennill incwm, gwneud penderfyniadau am eiddo neu gychwyn busnes - ac yn y pen draw sy'n eu hamddifadu o gyfleoedd i ddyrchafu'n economaidd a thyfu'n economaidd. Yn eu tro, mae'r rhwystrau hynny yn atal symudedd economaidd, yn tanseilio cystadleurwydd ac yn rhwystro twf economaidd. 
Mae'r data diweddaraf yn helpu i egluro maint yr her sydd yn dal i wynebu cymdeithas o ran ein hymgyrch i sicrhau cydraddoldeb. Drwy hysbysu'r ddeialog polisi ynglŷn â chyflwr presennol anghydraddoldeb rhyw, mae'r adroddiad hwn yn amcanu at hyrwyddo camau all helpu gwledydd i greu'r amodau ar gyfer creu economi gryfach: sefydlu amgylchedd busnes sy'n ffafrio twf a mabwysiadu polisïau cymdeithasol cynhwysol. 
Bydd sicrhau bod gan hanner poblogaeth y byd y cyfle i fyw bywydau mwy cynhyrchiol a boddhaus yn helpu i hyrwyddo ffyniant a rennir ar draws y byd. Drwy wella cynhyrchiant, gallwn gyflymu'r broses o greu swyddi a darparu llwybrau i fwy o bobl ddianc rhag tlodi, a thrwy hynny symud yr holl agenda datblygu byd-eang yn ei flaen. Rwy'n gobeithio y byddwch yn ymuno â mi wrth groesawu'r rhifyn diweddaraf hwn o Ferched, Busnes a'r Gyfraith, sy'n amlygu'r cynnydd sydd eisoes yn cael ei wneud, a'r heriau y mae'n rhaid i ni eu hwynebu o hyd, wrth i ni hyrwyddo cydraddoldeb i bawb. 
Dr. Jim Yong Kim

Llywydd Banc y Byd

Hawliau merched fesul gwlad - rhyngweithiol | Byd-eang...
www.theguardian.com › Amgylchedd  Datblygu   Merched

Llai o gyflog, mwy o waith, dim pensiwn: datgelu amodau gwaith merch yn y 21ain ganrif
Mae Adroddiad gan Ferched y Cenhedloedd Unedig yn honni bod polisïau gwael ac agweddau gwahaniaethol yn gwneud cam â merched o gwmpas y byd ac mae'n galw am ailfeddwl ynglŷn â pholisi economaidd byd-eang

 Merched yn gweithio mewn pentref ger Udaipur, Rajasthan. Llun: Marco Palladino/Alamy
Liz Ford

@lizfordguardian


Dydd Llun 27 Ebrill 2015 13.04 BST Diweddarwyd ddiwethaf  27 Ebrill 201516.23 BST
Mae Merched yn ennill 24% yn llai na dynion ar gyfartaledd, yn gweithio mwy o oriau ac yn cael llai o gyfle i dderbyn pensiwn yn ddiweddarach yn eu bywydau, yn ôl adroddiad o bwys gan Ferched y Cenhedloedd Unedig, sy'n galw am drawsnewid polisïau economaidd byd-eang er mwyn gwella bywydau merched.
Dywedodd adroddiad ar gynnydd 2015, Trawsnewid economïau, gwireddu hawliau, a gyhoeddwyd ar ddydd Llun, bod polisïau economaidd presennol a deddfau gwahaniaethol ac agweddau yn gwneud cam â merched mewn gwledydd cyfoethog a thlawd.
Er gwaethaf cynnydd sylweddol o ran dileu rhwystrau cyfleoedd cyfartal, sy'n cynnwys deddfwriaeth newydd i gefnogi hawliau merched i waith, nid yw'r newid wedi treiddio'n ddigon pell mewn rhai gwledydd.
Dywedodd Phumzile Mlambo-Ngcuka, cyfarwyddwr gweithredol Merched y Cenhedloedd Unedig ei bod yn " syfrdanol mai'r eithriad yn hytrach na'r arfer yw gwneud yr hyn sy’n iawn”.
Bu i'r adroddiad, a gyhoeddwyd wrth i'r CU drafod y set nesaf o amcanion datblygu cynaliadwy ganfod mai dim ond hanner y merched dros 15 oed sydd yn gweithio, o'i gymharu â thri chwarter y dynion yr ystyrir eu bod mewn oed gweithio. Mewn gwledydd tlawd, mae 75% o'r merched yn gweithio mewn swyddi yn y sector anffurfiol, megis fel gweithwyr domestig, swyddi nad ydynt yn gynwysedig dan ddeddfau cyflogaeth rhyngwladol ac sy'n golygu eu bod yn agored i gamdriniaeth ac ecsploetiaeth.
Mae tua 77 o wledydd yn parhau i gyfyngu ar y math o waith y gall merched ei wneud, gan wahardd gwaith yn ystod y nos - fel fu'n wir ym Molifia tan yn ddiweddar - neu swyddi adeiladu.
Nid oes gan o leiaf 80 o wledydd, yn cynnwys Ffrainc, Yr Almaen, Y Swistir, Mecsico a De Affrica, ddeddfwriaeth sy'n gorfodi cyflog cyfartal am waith cyfatebol. Yn ystod eu hoes, gall merched yn Ffrainc a Sweden ddisgwyl ennill 31% yn llai na dynion, 49% yn llai yn Yr Almaen a 75% yn llai yn Nhwrci.
Ar gyfartaledd mae merched yn gwneud bron i ddwywaith a hanner gwaith gymaint o ofalu di-dâl a gwaith tŷ na dynion.
Yn ychwanegol at y bwlch mewn cyflog am waith gyda thâl, mae merched ar gyfartaledd yn gwneud bron i ddwywaith a hanner gymaint o ofalu di-dâl a gwaith tŷ na dynion. Gan gyfuno gwaith cyflogedig a gwaith di-dâl, bu i ymchwilwyr amcangyfrif bod merched ym mhob un gwald bron yn gweithio oriau hirach bob diwrnod na dynion. 
Er bod argyfwng economaidd 2008 wedi effeithio ar fywydau merched a dynion, dywedodd yr adroddiad, a ddefnyddiodd ddata rhyngwladol oedd yn bodoli eisoes, ffigyrau a pholisïau cenedlaethol, yn ogystal â chyfweliadau ar lawr gwlad, bod y toriadau canlyniadol ar wariant cyhoeddus wedi effeithio'n anghymesur ar ferched. Roedd y toriadau wedi "symud y pwysau o ymdopi a gofalu i’r aelwydydd ac ar ysgwyddau merched a genethod."
Er bod y bwlch cyflog rhwng y rhywiau wedi cau rhywfaint ers y cwymp, nid yw hyn wedi creu amodau cyflogaeth fwy cyfartal. Mewn rhai gwledydd, caeodd y bwlch rhwng cyflogau o ganlyniad i fwy o ostyngiad yng nghyflogau dynion na merched, a "go brin y gellir galw hynny yn gynnydd. Yn hytrach na dal i fyny â dynion, mae lefel pawb yn gostwng," meddai.
Bu i'r adroddiad, sef adroddiad cynnydd cyntaf Merched y Cenhedloedd Unedig ers 2011, ganfod hefyd bod aflonyddu rhywiol yn y gweithle yn realiti o hyd i filoedd o ferched. Nid oes gan o leiaf 34 o wledydd ddeddfwriaeth sy'n gwahardd aflonyddu rhywiol yn y gwaith, ac nid yw'r rhai sydd â deddfwriaeth yn gwneud digon i'w gweithredu'n llawn Yn yr UE, mae 75% o'r merched sy'n dal swyddi rheoli neu swyddi proffesiynol uwch yn dweud eu bod wedi profi rhyw fath o aflonyddu rhywiol yn y gweithle, yn ôl yr adroddiad.
Erbyn hyn  mae bron pob gwlad yn cynnig absenoldeb mamolaeth, er mai dim ond 63 a gydymffurfiodd ag argymhellion y Sefydliad Llafur Rhyngwladol, sef lleiafswm o 14 wythnos o absenoldeb wedi ei dalu gan lywodraethau a chyflogwyr ar gyfradd o o leiaf dwy ran o dair o'r enillion.
Yn ddiweddarach yn eu bywydau, mae merched yn fwy tebygol o fyw mewn tlodi oherwydd eu bod yn llai tebygol o gyfrannu i gynllun pensiwn na dynion. O ystyried natur gwaith merched, nid oes ganddynt arian dros ben bob amser er mwyn cyfrannu tuag at gynllun pensiwn os oes un ar gael.
Bu i'r adroddiad alw ar lywodraethau i dynhau'r deddfau er mwyn gwarchod merched yn y gweithle. Mae angen gwasanaethau cymdeithasol sydd wedi eu dylunio a'u hariannu'n dda - megis iechyd a gofal plant fforddiadwy, a gwell mynediad i ddŵr a glanweithdra - er mwyn gwella lefelau tlodi a rhyddhau amser merched.
Mae angen newid agwedd er mwyn herio rôl draddodiadol y ferch fel prif ofalydd plant, meddai'r adroddiad. Hefyd, mae angen mesurau gwarchodaeth gymdeithasol, megis cynlluniau trosglwyddo arian sydd wedi bod  yn llwyddiannus yn rhannau o Asia a De America o ran lleihau tlodi.
Dywedodd Mlambo-Ngcuka nad oedd a wnelo hyn â chanfod arian newydd yn unig, ond ei fod a wnelo hefyd â defnyddio cronfeydd sy'n bodoli er mwyn rhoi gwell cymorth i ferched drwy dalu isafswm cyflog neu fuddsoddi mewn gofal plant fforddiadwy a phriodol. Hefyd mae angen mwy o ferched mewn swyddi ble gallant wneud penderfyniadau, meddai.
"Nid yw ein hadnoddau cyhoeddus yn llifo i'r cyfeiriad ble mae eu hangen fwyaf, er enghraifft, er mwyn darparu dŵr diogel a glanweithdra, gofal iechyd o safon a gwasanaethau gofal plant a'r henoed gweddus. Ble nad oes gwasanaethau cyhoeddus, y merched a'r genethod sy'n ysgwyddo'r baich."
Dywedodd Barbara Lotti, swyddog rhaglen gyda chronfa merched Mama Cash: "Mae'r adroddiad yn pwysleisio'n barhaus mai normau cymdeithasol sy'n gyfrifol am anfanteision economaidd gymdeithasol merched yn y farchnad lafur. Hyd yn oed mewn gwledydd ble mae cydraddoldeb ffurfiol ar ffurf deddfau yn bodoli, mae'r math o waith y mae merched yn ei wneud yn cael ei ddibrisio o'i gymharu â'r swyddi y mae’r dynion yn eu dal, a chanlyniad hynny yw bwlch rhwng cyflogau'r rhywiau.
"Cam mawr yw deall bod stereoteipio merched a'r stigma maent yn ei ddioddef yn ffactor allweddol o ran mynediad merched i waith gweddus. Nawr yn fwy nag erioed yw'r amser i arfogi merched sy'n gweithio yn y sectorau ffurfiol ac anffurfiol â'r adnoddau  i wneud eu gwaith o drawsnewid normau a thrwy hynny ddelio â gwreiddiau'r anghydraddoldeb maent yn ei wynebu.”

http://www.theguardian.com/commentisfree/2014/dec/31/guardian-view-year-feminism-2014-watershed

Barn y Guardian ar flwyddyn o ffeministiaeth: roedd 2014 yn drobwynt
Golygyddol
Gall pŵer y cyfryngau cymdeithasol fod yn rym newydd er budd cydraddoldeb rhyw

Malala Yousafzai gyda medal a diploma gwobr heddwch Nobel   yn ystod y seremoni wobrwyo yn Oslo, 10 Rhagfyr 2014. Llun: Reuters/Suzanne Plunkett
Dydd Mercher 31 Rhagfyr 2014 18.26 GMT Diweddarwyd ddiwethaf  dydd Iau 01 Ionawr 201511.38 GMT
Yn ystod blwyddyn o eithafoedd cynyddol o ran incwm, pan ei bod yn ymddangos bod y bwlch rhwng y cyfoethocaf, y tlotaf a'r gweddill mor bendant ag erioed, mae yna un datblygiad i'w groesawu mewn maes lle mae anghydraddoldeb yn sefydledig. Fel y dadleuodd Rebecca Solnit ar y tudalennau yma dydd Mawrth, mae lleisiau merched yn ennill awdurdod na welwyd erioed o'r blaen. Ychydig wythnosau'n gynharach, honnodd  colofnydd yng nghylchgrawn Time, hyd yn oed yn fwy beiddgar, mai 2014 oedd y flwyddyn orau i ferched "ers y cread”. Bu i achos y ddau ddibynnu ar gryfder ac effeithlonrwydd protestiadau yn erbyn trais yn erbyn merched, o saethu a thrais ar gampws i drolio ar Twitter a physt gan gasawyr merched ar gyfryngau cymdeithasol. Maent yn gwneud pwynt sy'n bwysig ac yn rhyfeddol. Mae'n bwysig oherwydd bod pwysau'r protestiadau hyn yn sefydlu normau ymddygiad newydd; rhyfeddol, nid oherwydd eu bod yn digwydd nawr ond oherwydd nad ydynt wedi digwydd o'r blaen.
Pam 2014? Pam mai'r flwyddyn ddiwethaf oedd yr adeg y bu i, dyweder, bêl-droedwyr Americanaidd a phêl-droedwyr Prydain ac, yn bwysicach, eu clybiau, gael eu beirniadu am ymddygiad oedd wedi ei anwybyddu o'r blaen? Mae niferoedd y chwaraewyr yng Nghynghrair Bêl-droed Genedlaethol yr Unol Daleithiau sydd wedi eu harestio am drais domestig yn gostwng yn gyflym, ond dyma'r flwyddyn pan fu i un clip fideo - erchyll - o'r chwaraewr, Ray Rice, yn dyrnu ei gariad yn ei hwyneb achosi i'r NFL ei wahardd am gyfnod amhenodol. Diddymwyd y gwaharddiad yn dilyn her gyfreithiol. Mae'r brotest yn parhau. Yn y DU, mae'n ymddangos bod ymgais cyn chwaraewr Sheffield United, Ched Evans, i ailadeiladu ei yrfa ar ôl iddo fod yn y ddalfa am dreisio wedi dod i ben ar ôl i  Jessica Ennis-Hill a chefnogwyr proffil uchel eraill y clwb fygwth peidio'u cefnogi petai Evans yn cael dychwelyd i ymarfer. Dyma'r flwyddyn hefyd pryd y bu i erlyniadau am gam-drin rhywiol hanesyddol ddechrau arwain at gollfarnau, ac, ym mhen arall y sbectrwm, dyma'r flwyddyn pan welwyd gwyddonydd y prôb gofod Rosetta, Matt Taylor yn ei ddagrau ar ôl iddo gael ei feirniadu ar y cyfryngau cymdeithasol am ddathlu glaniad llwyddiannus Philae ar gomed 67P yn gwisgo crys-t gyda merched hanner noeth arno.
Mae'n hawdd dychmygu, ac mae'n gamarweiniol dychmygu, bod yr ymchwydd o ddicter ynglŷn â thrais yn erbyn merched yn  adlewyrchu tuedd o drais cynyddol, yn hytrach na phrotestio yn ei erbyn. Ond nid yw trais ar gampws, er enghraifft, na hyd yn oed cipio merched ifanc yn Nigeria, yn ffenomenau newydd. Globaleiddio'r brotest yn eu herbyn yw'r trobwynt. Mae gallu Twitter i symud barn ac yna i ddarparu platfform i feirniadaeth barhaus yn rhan o'r stori. Mae Rebecca Solnit yn ei ddisgrifio fel "codi-sgubor", pŵer cyfunol profiad a thystiolaeth, sy'n rhoi gallu i ffeministiaid fframio'r ddadl.
Ond roedd 2014 hefyd yn flwyddyn o enillion sylweddol eraill a mwy confensiynol o ran cydraddoldeb rhyw. Dyma'r flwyddyn pryd y bu i Malala Yousafzai ennill gwobr heddwch Nobel, y flwyddyn y lansiodd William Hague ac Angelina Jolie ymgyrch i sicrhau bod treisio yn drosedd rhyfel, pan roedd merched o'r diwedd yn gallu bod yn esgobion yn Eglwys Lloegr, a'r flwyddyn y penodwyd Janet Yellen yn llywodraethwr benywaidd cyntaf Cronfa Ffederal yr Unol Daleithiau. Felly mae'n ymddangos ei bod yn bosibl o leiaf na allai'r amlygrwydd newydd yn y newyddion a'r ymgyrchu yn erbyn trais yn erbyn merched fod wedi digwydd heb y frwydr hir a chaled i ennill lle i ferched mewn bywyd cyhoeddus a ddaeth cyn hynny - ac ar yr un pryd y daw datblygiadau yn y dyfodol o'r fersiwn newydd o gydsafiad ffeministaidd y mae'r cyfryngau cymdeithasol yn ei alluogi.
Oherwydd mae'r flwyddyn sydd i ddod yn edrych mor bendant ag y gall y pethau hyn fod er mwyn cyfuno'r datblygiadau y mae merched wedi eu gwneud. Yn yr etholiad cyffredinol ym mis Mai, yn ôl ymchwil gan yr Uned Cyfansoddiad, bydd tua 40% o'r ymgeiswyr Llafur newydd yn fenywod. Yn seddi mwyaf ymylol y blaid, mae hynny'n 57%. Yn Yr Almaen, mae'r person sydd fwyaf tebygol o olynu Angela Merkel fel arweinydd y CDU yn fenyw. Yn fwyaf arwyddocaol, yn ystod yr ychydig fisoedd nesaf byddwn yn gwybod a fydd Hillary Clinton, a osododd hawliau merched yng nghalon polisi'r Unol Daleithiau pan yr oedd yn ysgrifennydd gwladol, yn ymgeisio am benodiad arlywyddol y Democratiaid. Ac os bydd yn ymgeisio, fel y mae'r rhan fwyaf o bobl yn disgwyl iddi wneud, mae'n bosibl mai menyw arall fydd yr unig gystadleuydd fydd â gobaith gwirioneddol yn ei herbyn,  seneddwraig Massachusetts, Elizabeth Warren. Bydd y frwydr am gydraddoldeb yn waith parhaus. Ond roedd 2014 yn flwyddyn o gynnydd.
http://www.oxfam.org.uk/education/education-blog/2014/10/gender-discrimination-girls-inequality
Diwrnod Rhyngwladol yr Eneth - ystyried anghydraddoldeb yn fyd-eang
Postiwyd gan Katherine Hughes Swyddog Cyfathrebu a Phrosiect Addysg
10 Hydref 2014

Shazia (11) a'i chyfnither Gori (13) ym Mhakistan. Cydnabyddiaeth: Irina Werning/Oxfam
 
Mae Diwrnod Rhyngwladol yr Eneth yn hyrwyddo hawliau dynol genethod, yn amlygu'r anghydraddoldebau sy'n bodoli o hyd rhwng genethod a bechgyn ac yn ymdrin â'r gwahanol fathau o wahaniaethu a cham-drin y mae genethod yn ei ddioddef o gwmpas y byd.
Bydd y blog hwn yn cychwyn drwy ystyried rhai o'r nifer o faterion sy'n effeithio ar ferched a genethod o gwmpas y byd, cyn mynd ymlaen i drafod beth mae Oxfam yn ei wneud i helpu i daclo'r problemau hyn.
Mae anghydraddoldeb rhwng dynion a merched yn bodoli bron ym mhob gwlad a chymdeithas, ac felly mae'n bwysig iawn bod y materion hyn yn cael eu trafod yn agored yn rheolaidd. Ar ddiwedd y blog hwn ceir awgrymiadau am weithgareddau dosbarth i ddisgyblion  o bob oed sy'n ystyried hawliau genethod o gwmpas y byd.
Anghydraddoldebau ar sail rhyw
 
TRAIS
Yn 2008, adroddodd Ysgrifennydd Cyffredinol y Cenhedloedd Unedig Ban Ki-moon  bod un o bob tair merch yn debygol o gael eu cam-drin yn ystod eu hoes. Mae hyn yn wir am y byd datblygedig a'r byd sy'n datblygu, ble mae trais yn erbyn merched mor arferol fel nad yw prin yn cael sylw yn y newyddion erbyn hyn.
Mewn ardaloedd o wrthdaro, mae treisio yn gallu cael ei ddefnyddio fel arf rhyfel ac mae hyn yn bennaf yn cael ei dargedu tuag at ferched a phlant. Trafodwyd treisio systematig yn dilyn hil-laddiad Rwanda a Bosnia, ond erbyn hyn mae camdriniaeth rywiol mewn gwersylloedd ffoaduriaid ac mewn ardaloedd rhyfel yn gynyddol gyffredin.
Yn fyd-eang mae bron i 50% o ymosodiadau rhywiol yn erbyn genethod o dan 16 oed, bob blwyddyn amcangyfrifir bod tua 3 miliwn o enethod yn Affrica yn unig yn dioddef anffurfio organau cenhedlu benywod. Erbyn hyn mae babanladdiad mor eithafol fel ei fod wedi gogwyddo'r gymhareb rhyw mewn rhai gwledydd; er enghraifft, roedd yna 914 o enethod am bob 1,000 o fechgyn yn ôl cyfrifiad 2011 yn India. Mae 'lladd er anrhydedd' hefyd yn broblem fawr mewn nifer o gymdeithasau o gwmpas y byd, yn India yn 2007 adroddwyd am 8,093 o achosion o farwolaethau'n gysylltiedig â gwaddol ac mae yna lawer mwy o achosion nad adroddwyd amdanynt.
ECONOMEG
Mae'r Cenhedloedd Unedig yn honni mai merched sy'n gwneud dwy ran o dair o waith y byd ond nad ydynt ond yn derbyn 10% o incwm y byd, a bod tua 600 miliwn o ferched o gwmpas y byd yn dal swyddi sy'n ansicr ac nad yw deddfau llafur fel arfer yn eu gwarchod.
Mae'n bwysig cofio nad merched mewn gwledydd sy'n datblygu yn unig sy'n dioddef anghydraddoldeb economaidd. Mae'n ddiddorol mai, dim ond 23 o swyddogion gweithredol cwmnïau Fortune 500 sy'n fenywod. Mae merched yn y DU yn wynebu anfantais economaidd, ac mae'r bwlch rhwng cyflogau'r rhywiau yn golygu bod dynion yn derbyn 19% yn fwy o arian na merched sy'n gwneud yr un gwaith. Mae ymchwil diweddar gan y Sefydliad Llafur Rhyngwladol yn nodi y bydd yn cymryd 75 o flynyddoedd i wireddu egwyddor cyflog cyfartal i ferched.
 
IECHYD
O gwmpas y byd mae nifer o enethod yn priodi pan eu bod yn dal yn blant. Mae mater priodasau cynnar a gorfodol yn gysylltiedig ag anghydraddoldeb, oherwydd mae'n ddwywaith mwy tebygol  i eneth briodi cyn ei bod yn 18 oed os yw'n perthyn i deulu tlawd. Mae 1 o bob 3 geneth yn y byd sy'n datblygu yn priodi erbyn iddynt fod yn 18 oed, a gellir dadlau bod hynny'n groes i'w hawliau dynol. Mae'r merched ifanc yma yn wynebu risgiau problemau iechyd o ganlyniad i feichiogrwydd cynnar, ac mae niferoedd y marwolaethau yn achos mamau o'r oedran hwn yn ddwywaith gymaint  ag yn achos merched yn eu hugeiniau. Cymhlethdodau meddygol o ganlyniad i feichiogrwydd a genedigaeth yw prif achos marwolaeth ymysg genethod 16-19 oed o gwmpas y byd. Yn ôl UNICEF, mae un ferch yn marw o ganlyniad i enedigaeth bob munud o bob dydd. 

Roedd Ruqia yn briod yn 14 oed ac fe'i darlunnir yma gyda'i phlant a'i ffrind a briododd pan oedd yn 14 oed hefyd. Mae priodas gynnar yn gyffredin yn Yemen. Cydnabyddiaeth: Abbie Trayler-Smith/Oxfam
 
CYFRANOGI
Er bod hanner poblogaeth y byd yn ferched, dim ond 22% o aelodau seneddol etholedig sy'n ferched o gwmpas y byd. Mae'r ddelwedd hon o'r uwchgynhadledd NATO ddiweddar yng Nghymru yn amlygu prinder cyfranogiad gwleidyddol merched mewn swyddi arwain. Ers Ionawr 2014, dim ond 9 o ferched oedd yn gwasanaethu fel arweinwyr gwladwriaethau a dim ond 15 o ferched oedd yn arwain llywodraethau. Mae'r rhwystrau cyfranogi yma ar sail rhyw yn bodoli bron ym mhob gwlad, maent yn bwysig iawn ac maent yn haeddu ein sylw.

Cydnabyddiaeth: US News
ADDYSG
O gwmpas y byd, nid yw nifer o enethod yn mynd i'r ysgol. Yn hytrach, maent efallai yn cael eu gorfodi i wneud tasgau neu i briodi. Yn aml mae addysg bechgyn yn cael blaenoriaeth  pan nad oes digon o arian i dalu ffioedd ysgol ar gyfer yr holl blant yn y teulu. Canlyniad hyn yw bod mwy na dwy ran o dair o oedolion anllythrennog y byd yn ferched. Yn Affrica Is-Sahara mae llai na 1 o bob 5 geneth  yn mynychu ysgol uwchradd. Mae'r anghydraddoldeb addysg hwn yn arbennig o broblemus i enethod oherwydd amcangyfrifir y byddai yna ostyngiad o 16% yn niferoedd y priodasau plant a marwolaethau plant petai pob geneth yn derbyn addysg gynradd, ac y gellid gweld gostyngiad o   ddwy ran o dair yn nifer y marwolaethau ymysg mamau. 

Samantha, 8 oed, yn dysgu am newid hinsawdd yn ei hysgol yn Llundain. Cydnabyddiaeth: Caroline Irby/Oxfam GB
 
ARGYFYNGAU
Mae genethod yn eu glasoed yn arbennig o agored i niwed mewn amgylcheddau anniogel a gweithredoedd negyddol teuluoedd sy'n fodlon gwneud unrhyw beth i oroesi yn ystod sefyllfaoedd argyfyngus. Gall y gweithredoedd hyn gynnwys priodasau cynnar neu orfodol, tynnu plant o'r ysgol a chyfnewid rhyw am fwyd neu arian, ac mae hyn oll yn gwaethygu'r rhagfarnau sy'n bodoli eisoes ac yn torri hawliau dynol genethod fwyfwy. Gall effeithiau'r strategaethau ymdopi tymor byr yma barhau ymhell y tu hwnt i ddiwedd yr argyfwng, gan effeithio ar les, addysg ac iechyd genethod am weddill eu hoes.
DATBLYGU
Merched yw'r rhan fwyaf o'r bobl sy'n byw mewn tlodi, oherwydd bod ganddynt lai o adnoddau, llai o bŵer a llai o ddylanwad ar benderfyniadau o'i gymharu â dynion. Mae nifer o ferched sy'n byw mewn tlodi yn dod i gysylltiad â nifer o wahanol fathau o drais ac ecsploetiaeth. Mae methu lleihau'r anghydraddoldeb rhwng dynion a merched, bechgyn a genethod, yn caethiwo cymaint mewn cylch o dlodi. 

Marina gyda'i merch ddwy oed, Jessica yn Guatemala. Cydnabyddiaeth: Noah Friedman-Rudovsky/ Oxfam
 
Beth mae Oxfam yn ei wneud
· Prif ffrydio rhyw: Mae hon yn broses o integreiddio amcanion cydraddoldeb rhyw a hawliau merched i agendau, polisïau ac arferion llywodraethau a chyrff anllywodraethol o gwmpas y byd. Mae Oxfam yn rhoi lle canolog i hawliau merched a genethod ym mhopeth a wnawn. Yn ein holl waith o ymateb i argyfyngau, gwaith rhaglenni, a phrosiectau yma yn y DU rydym yn ystyried y ffyrdd y bydd ein gwaith yn effeithio ar ddynion a merched yn wahanol, ac rydym yn gwneud penderfyniadau sy'n ceisio lleihau anghydraddoldeb rhwng dynion a merched.
· Lleihau trais yn erbyn merched. Mae hyn yn un o flaenoriaethau Oxfam. Gallwch ddarllen mwy am ymgyrch 'We Can' yma.
· Ymgyrchu ac eirioli: Yn y gwledydd G20 a thu hwnt, mae merched yn derbyn llai o gyflog na dynion, yn gwneud y rhan fwyaf o'r llafur di-dâl, yn dioddef gwahaniaethu ar yr aelwyd, mewn marchnadoedd a sefydliadau. Yn 2012 yn Natganiad Los Cabos, bu i arweinwyr G20 ymrwymo eu hunain i daclo'r rhwystrau sy'n wynebu merched o ran cyfranogi'n llawn yn economaidd a chymdeithasol ac i ymestyn cyfleoedd i ferched yn eu gwledydd. Mae Oxfam wedi bod yn ymgyrchu ac yn eirioli dros sicrhau bod ymrwymiadau'r G20 yn cael eu gweithredu.
· Fy Hawliau Fy Llais: Mae hwn yn brosiect y mae Oxfam wedi ei gynnal mewn gwledydd dethol er mwyn gwneud i bobl ifanc fod yn ymwybodol o'u hawliau mewn perthynas ag iechyd ac addysg. Mae'r prosiect yn rhoi'r sgiliau sydd eu hangen ar bobl ifanc er mwyn hawlio’r hawliau hyn, sy'n eu galluogi i gyfranogi fel dinasyddion byd-eang gweithredol.
· Cyfnodolyn Rhyw a Datblygu: Mae cyfnodolyn academaidd Oxfam yn amcanu at hyrwyddo, ysbrydoli a chefnogi datblygu polisi ac arferion sy'n datblygu'r nod o gydraddoldeb rhwng dynion a merched.
· Codi ei Llais: Mae Oxfam wedi cefnogi prosiectau er mwyn galluogi dros 1 miliwn o ferched i gymryd rhan, siapio a monitro'r penderfyniadau sy'n effeithio ar eu bywydau.
· Mae Oxfam yn rhan o  Rwydwaith Girl Effect , sy'n gweithio i helpu genethod yn eu glasoed dderbyn addysg dda, gofal iechyd gweddus a grym economaidd..

Blanca a'i chware Carla yn chwarae y tu allan i'w cartref yn Ecuador. Cydnabyddiaeth: Cecilia Puebla/Oxfam
 
Beth allwch chi ei wneud
Mae gan bob un ohonom ran i'w chwarae o ran lleihau anghydraddoldebau ar sail rhyw. Gallwn weithio tuag at hyn drwy drafod y materion hyn a gweithio i leihau stereoteipiau, a thrwy osgoi trin bechgyn a genethod yn wahanol ar sail disgwyliadau rhyweddol yn unig.
Sylwer os gwelwch yn dda:
Mae'r wefan hon yn cynnig enghreifftiau rhagorol ar gyfer trafod anghydraddoldeb rhyw gyda'ch dosbarth. Mae'r adnodd yn cynnwys enghreifftiau ar gyfer bron pob maes pwnc, yn cynnwys Celf, Astudiaethau Crefyddol a Gwyddoniaeth.
Mae Oxfam wedi cynhyrchu'r  adnodd dosbarth hwn ar gyfer oedrannau 8-18 sy'n archwilio mynediad genethod i addysg yn Afghanistan. Mae'r adnodd ar gael hefyd yn y Gymraeg. Gall athrawon cynradd wneud cais i dderbyn  'pecyn Codi ei Llais ' sy'n cynnwys cynlluniau gwersi cerddoriaeth a syniadau ynglŷn â dysgu genethod am hawliau yng Ngorllewin Affrica.
Mae'r erthygl hon  yn amlinellu prosiect gan yr NUT er mwyn herio stereoteipio ar sail rhyw mewn ysgolion cynradd ym Mhrydain drwy ddarllen.
Mae UNICEF wedi cyhoeddi taflen waith anghydraddoldeb rhyw ar gyfer disgyblion uwchradd.
http://teachunicef.org/explore/topic/gender-equality
Mae gwefan UNICEF yn cynnwys nifer o adnoddau y gellid eu haddasu

http://www.theguardian.com/global-development/2015/mar/09/legal-barriers-women-equal-rights-opportunities
Mae rhwystrau cyfreithiol yn atal grymuso merched mewn mwy na 170 o wledydd
Bu i adroddiad ganfod bod cyfansoddiadau yn rhwystro merched rhag derbyn hawliau a chyfleoedd cyfartal

 Mae yna ddiffyg gwarchodaeth i sicrhau bod merched yn gallu cyfranogi'n llawn yn yr economi mewn mwy na 10 o wledydd... protest yn Rabat, Moroco. Llun: Fadel Senna/Getty
Cefnogir sylw i hawliau merched a chydraddoldeb rhyw yn y Guardian gan:
Clár Ní Chonghaile
Dydd Llun 09 Mawrth 2015 13.00 GMT. Diweddarwyd ddiwethaf ar ddydd Llun 9 Mawrth 2015 14.51 GMT
Ugain mlynedd ar ôl cynhadledd hanesyddol Beijing ar rymuso merched, mae gan dros 170 o wledydd rwystrau cyfreithiol o hyd sy'n atal merched rhag derbyn yr un hawliau, gwarchodaeth a rhyddid â dynion a bechgyn, yn ôl adroddiad newydd ar dueddiadau anghydraddoldeb rhyw o gwmpas y byd.
Mae Canolfan Ddadansoddi Polisïau'r Byd yn ysgol Iechyd Cyhoeddus Fielding UCLA wedi canfod hefyd nad oes gan dros 150 o wledydd y warchodaeth sydd ai hangen i sicrhau bod merched yn gallu cyfranogi'n llawn yn yr economi, a dim ond 64 o wledydd sy'n gwarantu gwarchodaeth yn gyfansoddiadol rhag gwahaniaethu yn y gwaith neu gyflog cyfartal am waith cyfatebol.
Mae'r adroddiad yn cynnwys cyfres o friffiau polisi oedd yn archwilio tueddiadau a deddfwriaeth mewn 197 o wledydd a llofnodwyr platfform gweithredu Beijing, oedd yn cynnig gweledigaeth o gydraddoldeb ym mhob agwedd o fywyd. Cyhoeddwyd y briffiau ar ddechrau Comisiwn y Cenhedloedd Unedig ar Statws Merched yn Efrog Newydd.
"Er gwaetha'r cymhellion iechyd, economaidd a moesol dros wireddu cydraddoldeb rhyw, mae merched a genethod yn parhau i gael llai o gyfleoedd na dynion a bechgyn o gwmpas y byd. Mae cau'r bwlch rhwng y rhywiau yn parhau i fod yn un o'n heriau mwyaf," meddai'r adroddiad.
"Mae gormod o ferched o hyd yn wynebu priodi'n gynnar neu rwystrau rhag derbyn addysg ôl-gynradd. Mae gan ormod o ferched ddiffyg adnoddau economaidd allai eu codi o dlodi, eu gwarchod rhag trais, a diogelu eu hiechyd eu hunain ac iechyd eu plant... Mae'r anghydraddoldebau parhaus yma yn cyfaddawdu llawer ar botensial genethod, bechgyn, merched a dynion ym mhob man," meddai.
Mae'r rhan fwyaf o gyfansoddiadau yn gwarantu mesurau i sicrhau hawliau genethod i dderbyn addysg gynradd ac amddiffyn hawliau gwleidyddol merched, yn cynnwys yr hawl i bleidleisio, hawl i ymgysylltu a hawl i ddal swydd ddeddfwriaethol. Ond mae yna wendidau yn y deddfwriaethau ym meysydd hawliau economaidd a chymdeithasol, megis iechyd, gwaith a phriodas.
Bu peth cynnydd: Yn ystod yr 20 mlynedd diwethaf, mae dros 95% o'r 56 o gyfansoddiadau cenedlaethol newydd yn gwarantu cydraddoldeb cyffredinol merched yn gyfreithiol. 
Mae Awstralia ymysg 32 o wledydd nad yw eu cyfansoddiadau yn benodol yn gwarantu cydraddoldeb rhyw, tra bod yr Unol Daleithiau yn gwarantu cydraddoldeb yn gyffredinol, ond nid yn benodol mewn perthynas â rhyw. Mae un ar ddeg o gyfansoddiadau yn dal i ganiatáu i ddeddfau cwstwm a chrefyddol ddisodli gwarchodaeth gyfansoddiadol i gydraddoldeb rhyw.
Dywedodd Dr Jody Heymann, cyfarwyddwr sefydlu Canolfan Ddadansoddi Polisïau’r Byd a deon Ysgol Iechyd Cyhoeddus Fielding UCLA, bod cyfansoddiadau yn "offerynnau allweddol", oedd yn galluogi i bobl fynnu eu hawliau.
"Dyna pam eu bod mor bwerus. Yr hyn na allant ei wneud yw newid popeth ar lawr gwlad yn syth ar ôl eu llunio, fel defnyddio swyn hudlath. Maent yn... offerynnau pwerus, ond offerynnau yn unig ydynt," meddai.
Mae bylchau'n parhau rhwng yr hawliau a warentir mewn cyfansoddiadau a gweithredu'r hawliau hynny.
Yn Kenya, er enghraifft, mae cyfansoddiad 2010 yn nodi na all mwy na dwy ran o dair o unrhyw gorff cyhoeddus gynnwys aelodau o'r un rhyw. Yn 2013, er mwyn cydymffurfio â'r cymal hwnnw, rhoddwyd traean o'r swyddi cabinet i ferched, ond dim ond 68 o ferched sydd yn y cynulliad cenedlaethol o hyd, sef 19% o'r cyfanswm o 350.
"Rydym i fod i weithredu’r rheol erbyn Awst er mwyn sicrhau bod gennym y cwota rhyw o draean, ond rydym yn dal i fethu gweithio allan sut i gael y gyfran (o ASau benywaidd)," meddai Esther Murugi Mathenge, cyn weinidog ac AS presennol, oedd yn Llundain yr wythnos ddiwethaf.
"Mae'n codi ias oherwydd bod pob dyn yn gofyn, 'A fydd gofyn i mi ildio fy sedd?' Pwy fydd yn ildio eu seddi? Neb. Felly gallwch weld y frwydr sydd o'n blaenau," meddai.
Dywedodd Canolfan Ddadansoddi Polisïau’r Byd mai dim ond 21% o gyfansoddiadau sy'n caniatáu’r hawl am dâl cyfartal am waith cyfatebol, ac mai dim ond 19% sy'n gwarchod merched rhag gwahaniaethu yn y gwaith.
Dim ond 21% o gyfansoddiadau sy'n caniatáu’r hawl i dderbyn tâl cyfartal am waith cyfatebol
Ffynhonnell: Canolfan Ddadansoddi Polisïau’r Byd
"Er bod gwaharddiadau cyfansoddiadol ar wahaniaethu rhyw ym maes cyflogaeth wedi cynyddu'n sylweddol gydag amser, nid yw gwarantau cyfansoddiadol am dâl cyfartal am waith cyfatebol ond fymryn yn fwy cyffredin heddiw nag yr oedd cyn Beijing," yn ôl yr adroddiad.
Mae absenoldeb mamolaeth a thadolaeth yn gysylltiedig â'r mater hwn meddai Heymann. Mae tâl absenoldeb mamolaeth yn cael ei warantu mewn 188 o wledydd ond nid yn yr Unol Daleithiau. Dywedodd Heymann nad yw'r ddadl nad oes angen gwarant gyfansoddiadol oherwydd bod y rhan fwyaf o gwmnïau yn darparu tâl absenoldeb mamolaeth beth bynnag, yn dal dŵr o gwbl.
"Mae llai na un o bob pum merch yn derbyn tâl absenoldeb mamolaeth gan eu cwmnïau yn yr Unol Daleithiau," meddai, gan nodi bod y nifer yn cyfeirio at ferched yn yr economi ffurfiol.
"Heb y warchodaeth gyfreithiol, y realiti yw nad yw merched yn yr Unol Daleithiau yn cael unrhyw beth sy'n agos i'r hawl sylfaenol hwnnw i absenoldeb mamolaeth, ac mae hynny'n newid yn ddramatig eu gallu i lwyddo yn y gweithle, i gael cyflog cyfartal yn y tymor hir...yn ogystal â chyfranogiad cyfartal yn y cartref," meddai.
"Fe all, ac fe ddylai, yr Unol Daleithiau gyflwyno tâl absenoldeb mamolaeth... Mae'r data yn dangos yn eglur y gall yr Unol Daleithiau ei fforddio."
Maes arall yr oedd angen ei ddatblygu, meddai Heymann, oedd tâl absenoldeb i dadau.
"Rydym wedi bod yn ddall i hyn, fel cymuned fyd-eang, yn ddall i'r angen am dâl absenoldeb tadolaeth. Er mai dim ond naw o wledydd sydd ddim yn cynnig tâl absenoldeb mamolaeth, mae yna 101 sydd ddim yn cynnig tâl absenoldeb tadolaeth. Mae hynny'n golygu bod y gyfraith yn atgyfnerthu'r stereoteip mai merched fydd yn darparu'r gofal," meddai.
Mae'r astudiaethau newydd, sy'n cynnwys cyfres o fapiau sy'n dogfennu gwahanol agweddau ar hawliau merched, yn amcanu at ddarparu data eglur a thryloyw i ddinasyddion fel y gallant weld sut mae eu gwledydd yn cymharu ag eraill.
"Cyn i ni wneud y mapiau hyn roedd yn rhaid i chi ddarllen 20,000 o dudalennau o ddeddfwriaeth mewn amrywiol ieithoedd ar gyfer nifer o'r ardaloedd. "Nid yw hynny'n hygyrch" meddai Heymann.
Wrth i arweinwyr byd baratoi i gwblhau targedau i annog blaenoriaethau datblygu ar gyfer y 15 mlynedd nesaf, mae yna alwadau cynyddol am fwy o ddata dibynadwy ar gyfer siapio'r drafodaeth fyd-eang ar yr amcanion datblygu cynaliadwy.
"Rydym angen gwybod ble'r ydym yn sefyll, nid yn unig o ran deilliannau ond o ran yr ysgogiad fydd yn arwain at gyflawni deilliannau gwell," meddai Heymann.

CYDRADDOLDEB RHYW A CHYNULLIAD CYMRU
Ers creu Cynulliad Cenedlaethol Cymru yn 1999, wrth i fwy o ferched gael eu hethol ar lefel Genedlaethol, yn bennaf o ganlyniad i fesurau gweithredu cadarnhaol o fewn rhai pleidiau yng Nghymru, mae'n deg dweud bod hyn yn aml wedi rhoi camargraff nad yw cydraddoldeb rhyw yng ngwleidyddiaeth Cymru yn broblem bellach. Rwyf yn cofio mynd ar raglenni radio mewn nifer o wledydd Ewropeaidd i siarad am ddyrchafu proffil merched Cymru ym mywyd cyhoeddus o ganlyniad i gynrychiolaeth merched oedd ar un cyfnod yn agos at 50% yng Nghynulliad Cenedlaethol Cymru. Roedd hyn yn amlwg yn creu argraff ar wledydd eraill oedd yn dyheu i annog mwy o ferched i fyd gwleidyddiaeth. Ond a ydym mewn gwirionedd wedi cyflawni'r llwyddiant hwn yr ydym yn ymfalchïo ynddo? Wel, ers hynny mae Llafur a Phlaid Cymru wedi gwanio eu polisïau gweithredu cadarnhaol, gan effeithio'n uniongyrchol ar nifer y merched sydd bellach wedi eu hethol i'n Sefydliad Cenedlaethol, ac mae yna nifer o faterion sy'n dal i fud ferwi o dan yr wyneb.
Felly, a oes yna fwy o gydraddoldeb ym myd gwleidyddiaeth mewn gwirionedd? A oes mwy o ferched eisiau cymryd rhan mewn gwleidyddiaeth yng Nghymru, neu a yw rhagfarn ar sail rhyw yn dal i fodoli yma? A yw merched yn dal i gael eu trin yn wahanol i ddynion er gwaetha'r cynnydd a wnaethpwyd? Mae'r rhain yn gwestiynau na allaf eu hateb ond ar lefel bersonol. Ni allaf adlewyrchu safbwyntiau'r holl ferched a gafodd eu hethol ac sy'n parhau i gael eu hethol. Mae rhai yn gyn gynghorwyr sydd wedi treulio oes yn y byd gwleidyddol, merched busnes eraill sydd wedi troi at wleidyddiaeth yn ddiweddarach yn ystod eu bywydau, a cheir rhai sydd wedi eu hethol yn dilyn gwaith yn y sector cyhoeddus - wedi cyflawni gwaith elusennol er enghraifft. Bydd gan bob un ei stori ei hun i'w hadrodd.
Fel merch a etholwyd i Gynulliad Cenedlaethol Cymru yn 25 oed o ganlyniad i system weithredu gadarnhaol ar restr ranbarthol Plaid Cymru, bu i mi cyn hynny sefydlu mudiad ieuenctid ar gyfer Plaid Cymru a bûm yn Llywydd Urdd Myfyrwyr Aberystwyth.  Cefais fy labelu'n syth fel y fyfyrwraig o wleidydd amhrofiadol, a theimlais fod gen i lawer i'w brofi cyn gynted â fy etholwyd er mwyn dangos i bobl fy mod yn deilwng o fod yno, ac yn gallu gwneud fy ngwaith.
Yn anffodus, nid wyf yn meddwl fy mod wedi cael gwared â nifer o'r labeli cychwynnol hynny. Nid yw hyn oherwydd fy mod wedi methu yn fy ngwaith, ond oherwydd bod pobl yng Nghymru yn rhoi pobl mewn bocsys o ran sut y'u diffinnir, ac mae'n anodd iawn herio hynny, yn arbennig gyda chyfyngau Cymreig gwan sydd ond yn llwyddo i ddisgrifio'n arwynebol yr hyn sy'n digwydd ym mywyd gwleidyddol Cymru.
Hefyd, yn 31 oed, rwyd yn parhau i fod yr aelod ieuengaf o Gynulliad Cenedlaethol Cymru. Felly, yn aml mae eraill yn parhau i fy nisgrifio felly gan gyfeirio at fy oedran. Yn aml ystyrir hynny fel rhywbeth negyddol yn hytrach na chadarnhaol, ac mae hynny'n amlwg yn achos pryder os ydym o ddifrif ynglŷn â denu mwy o bobl ifanc i fyd gwleidyddiaeth.
Ond rwyf hefyd yn ferch ifanc. Mae pobl yn dueddol o farnu sut rwyf yn edrych cyn iddynt farnu'r hyn yr wyf yn ei ddweud. Mae cael fy nghynnwys mewn polau diraddiol megid pôl 'Merched Mwyaf Rhywiol Cymru' yn y Western Mail yn syml yn gwaethygu'r sefyllfa. Mewn nifer o erthyglau papurau newydd, bydd y llinell tag yn cyfeirio ataf fel 'un o ferched mwyaf rhywiol Cymru', yn hytrach na chyfeirio at y materion gwleidyddol yr wyf yn ymgyrchu drostynt. Neu ar adegau eraill ceir lluniau anferth ohonof, neu fwy nag un llun ohonof wedi eu hargraffu wrth ochr erthygl, ac rwyf yn credu bod hyn yn tynnu ffocws cychwynnol pobl oddi ar ddifrifoldeb fy ngeiriau. A yw dynion yn y byd gwleidyddol yn gorfod ymdopi â hyn?
Rwyf hefyd yn credu bod rhywiaeth yn dal yn broblem mewn rhai rhannau o'r cyfryngau Cymreig, ond mae nifer yn anwybyddu hyn. Mae Cymru yn fychan iawn, ac mae'r rhan fwyaf o'r bobl yn adnabod ei gilydd. Byddai'n well gan bobl ddweud dim yn hytrach na cholli straeon yn y wasg petaent yn cwyno.
Mae'r ymyrraeth yn fy mywyd preifat yn rhwystredig, yn arbennig er enghraifft pan rwyf yn gwybod bod pobl wedi anfon lluniau ohonof  i bapur newydd heb fy nghaniatâd, neu pan fo newyddiadurwyr penodol yn cwestiynu’r hyn a wnaf yn fy amser preifat,  megis i ble a gyda phwy yr wyf yn mynd ar fy ngwyliau! Nid wyf yn ymwybodol o wleidyddion gwryw yng Nghymru sy'n gorfod dioddef y math yma o driniaeth.
I mi, fodd bynnag, y prif gonsyrn yw bod nifer o bobl nid yn unig yn anghytuno â'r ffordd y cefais fy ethol, neu'r ffaith bod merch ifanc wedi cael ei hethol, ond bod merch â safbwyntiau adain chwith cryfion wedi cael ei hethol. Rwyf yn ymgyrchydd. Rwyf yn barod i ymgyrchu dros achosion nad ydynt yn cael sylw ACau eraill.
Nid wyf eisiau eistedd yn ddel yn y Cynulliad yn gwylio digwyddiadau. Rwyf eisiau gwneud fy marc, siarad mewn cyfarfodydd cyhoeddus torfol, yn herio penderfyniadau. Nid wyf yn ofni gofyn cwestiynau anodd. Nid wyf yn ildio ar chwarae bach. Rwyf yn credu y gall hyn fynd dan groen rhai pobl, ac felly maent yn ceisio fy nhanseilio drwy ddweud fy mod yn tantro wrth roi anerchiadau, fy mod yn naïf, bod gen i broblemau, neu fy mod yn anaeddfed. Bydd eraill yn gwneud sylwadau personol amdanaf, yn hytrach na cheisio dadlau gyda fi ynglŷn â'r mater gwleidyddol dan sylw mewn ffordd resymol. Mae hyn yn hynod rwystredig, yn arbennig pan wyf yn gwybod yr wyf yn cael fy mharchu gan y rhai hynny yr wyf wedi helpu eu hymgyrchoedd yn ystod y blynyddoedd, megis cyfiawnder i gyn weithwyr Visteon mewn perthynas â'u pensiynau, lobïo Llywodraeth Cymru yn llwyddiannus er mwyn gweithredu fframwaith anhwylderau bwyta cyntaf erioed Cymru, gweithio gyda chymunedau yn erbyn cloddio glo brig, helpu undebau llafur i frwydro yn erbyn israddio eu swyddi a'u pensiynau, a chadeirio grŵp rhyngbleidiol ar nychdod cyhyrol a heddwch a hawliau dynol.
Mae llawer wedi newid yng Nghymru yn ystod y blynyddoedd o ran cynrychiolaeth merched ar lefel Genedlaethol, ond o ystyried yr hyn yr wyf wedi ei ddisgrifio uchod mae'n amlwg bod yna lawer o ffordd i fynd o ran taclo anghydraddoldeb rhyw, ac fel y gall merched deimlo eu bod yn cael eu parchu a'u hystyried o ddifrif yn strwythurau gwleidyddol newydd datganoli. Mae angen i ni ddod at ein gilydd i sicrhau bod strwythurau cefnogi yn cael eu sefydlu i ferched er mwyn cynnig eu henwau ar gyfer sefyll mewn etholiadau, a bod ganddynt bobl y gallant siarad â hwy fel nad ydynt yn ynysig yn y system.
Nid wyf eisiau peidio annog merched i gymryd rhan mewn gwleidyddiaeth, ond mae'n rhaid i ni sylweddoli, os ydym eisiau grymuso a bywiogi'r genhedlaeth nesaf o ferched i'n cynrychioli, na ddylid ystyried bod eu hangerdd a'u brwdfrydedd yn ddraenen yn ystlys pleidiau gwleidyddol neu sefydliadau sy'n gynyddol wedi eu proffesiynoli. Yn aml mae'r rhai yr wyf yn eu cynrychioli yn dod ataf i ddweud eu bod yn hoffi'r ffaith fy mod yn normal, fy mod yn swnio ac yn edrych fel hwy. Peidied neb ag anghofio pam yr ydym yma, na phwy yr ydym yn eu cynrychioli, wrth ymgyrchu dros gydraddoldeb rhyw yng Nghymru.
Llun gan Dean Lewis
